
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Khutbah pada hari ini bertajuk “Lindung Diri,

Lindung Semua”.

Sidang Jemaah yang dirahmati Allah,

Prinsip Maqasid al-Syariah menjadi panduan dalam menggerakkan usaha kerajaan
melawan Covid-19. Keputusan menguatkuasakan Perintah Kawalan Pergerakan (PKP),
pelaksanaan S.O.P dan yang terkini Program Imunisasi Covid-19 Kebangsaan

merupakan pengaplikasian Prinsip Maqgasid al-Syariah dalam aspek memelihara nyawa.

Dengan statistik kematian semakin meningkat dan pertambahan kes akibat Covid-19
hari demi hari, maka kerajaan telah melancarkan Buku Panduan Program Imunisasi
COVID-19 Kebangsaan pada 16 Februari 2021. la merupakan selangkah lagi usaha
dalam menjayakan Program Imunisasi Covid-19 Kebangsaan, iaitu program vaksinasi
terbesar yang telah mula dilaksanakan di negara kita. Perlu diketahui juga bahawa
vaksin yang digunakan adalah patuh syariah dan ia merupakan ikhtiar terbaik dengan
izin Allah SWT.

Sidang Jemaah yang dirahmati Allah,

Kita beriman bahawa Allah SWT merupakan pemilik seluruh alam ini. Kita juga beriman
bahawa Allah SWT memiliki kekuasaan atas tiap-tiap makhluk. Apa-apa jua yang
berlaku atas dunia ini ada sebab dan cara menghadapinya. Sebagai umat Islam, kita
wajib beriman bahawa wabak ini juga diturunkan oleh Allah SWT. Dalam mendepani
wabak ini, kita dianjurkan untuk berusaha mencari ikhtiar terbaik dalam usaha
mengatasinya. Usaha yang dibuat itulah dikira sebagai pengaplikasian Magasid al-
Syariah yang matlamatnya nanti bukan sahaja dapat memelihara nyawa, bahkan

merangkumi seluruh urusan kehidupan kita yang lain.

Sebagai umat Islam juga, kita melihat usaha dan ikhtiar ini adalah yang terbaik buat
masa ini dalam usaha mengekang penularan. Dalam hal ini, kita beriman bahawa Allah
SWT yang memerintahkan agar kita berusaha dan berpegang kepada al-asbab wa al-
musabbabat (cause and effect law). la merupakan sunnatullah dalam perjalanan alam

yang diketuai oleh pakar masing-masing.

Ringkasnya, vaksinasi amat penting untuk kita melindungi bukan sahaja diri sendiri,

tetapi juga yang tersayang iaitu ahli keluarga, rakan kerja, jiran sekeliling dan seluruh

komuniti. Inilah aspirasi Pelan Imunisasi COVID-19 Kebangsaan iaitu Lindung Diri,

Lindung Semua.

Sidang Jemaah yang dirahmati Allah,

Antara peranan utama pemimpin ialah menjaga kebajikan dan hak-hak rakyatnya dari
sudut ekonomi, pendidikan, kesihatan dan lain-lain lagi. Kerajaan sedang melaksanakan
Program Imunisasi Covid-19 Kebangsaan. YAB Perdana Menteri juga menjadi individu
pertama yang menerima suntikan vaksin bagi memberi keyakinan kepada kita bahawa
vaksin ini adalah selamat. Hal ini menunjukkan keseriusan dan keprihatinan kerajaan
dalam memastikan kesihatan awam terjaga dari sebarang jangkitan wabak penyakit
terutamanya wabak Covid-19. Usaha ini juga menunjukkan bahawa kerajaan sedang
mengusahakan yang terbaik untuk kita. Bukankah itu merupakan nikmat yang patut kita

syukuri?

Justeru, sebagai rakyat, kita wajib mentaati dan memberi kerjasama sepenuhnya
kepada kerajaan dalam usaha ini. Kebersamaan dan kerjasama yang diberi akan
membantu pihak kerajaan menjayakan program imunisasi ini dan seterusnya
memastikan kita semua dapat kembali menjalani kehidupan seperti biasa. Ingatlah
bahawa usaha dan tanggungjawab ini bukan hanya terletak di bahu kerajaan semata-
mata, bahkan seluruh rakyat kini memiliki peranan dan tanggungjawab yang sama

dalam usaha mengekang penularan wabak Covid-19.

Khatib juga ingin menyeru kepada semua umat Islam untuk kita sama-sama
mengimarahkan kembali masjid dan surau. Sebagaimana kita semua sedia maklum
bahawa masjid dan surau dibenarkan pengisian jemaah mengikut kapasiti masjid, maka
kita ambil peluang ini untuk mengimarahkannya. Mudah-mudahan dengan usaha kita ini
juga menjadi asbab Allah SWT melimpahkan rahmat dan keberkatan-Nya kepada kita

semua.

Firman Allah SWT:

Maksudnya: “‘Dan janganlah kamu berbuat kerosakan di bumi sesudah Allah

menyediakan segala yang membawa kebaikan padanya” (Surah al-A’raaf ayat 56)

Ya Allah! Dengan sifat-Mu Yang Maha Pemurah dan Maha Mendengar! Engkaulah
yanag Berkuasa atas tiap-tiap sesuatu. Kami hamba-Mu yang lemah merayu kepada-Mu
agar Engkau angkat dan hilangkan segera wabak penyakit Covid-19 yang sedang
melanda kami agar dapat kami melaksanakan syiar-Mu dengan sempurna. Hanya
kepada-Mu jua Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

